
ЗАХИДАЛ 109

	 

	ЭНЭТХЭГТ ГАРСАН ДАЙН БА БОСЛОГУУД

	 

	1932 оны арван нэгдүгээр сарын 27

	 

	Бид арван есдүгээр зууны талаар бүхэлд нь нэлээд ярилаа. Тэгвэл одоо дэлхийн бусад хэсэгт байдал ямар байсныг арай ойртож нэг харъя. Энэтхэгээс эхэлье.

	Англичууд Энэтхэгт өрсөлдөгчдөө хэрхэн дийлсэн тухай би нэлээд түрүүн ярьсан. Наполеоны дайны үед францууд бүрмөсөн шахагдан гарсан байлаа. Маратхи нар, Майсурын Типу Султан, Пенжабын сикх нар нэг хэсэгтээ англичуудыг тогтоон барьж байлаа. Гэвч тэд удтал эсэргүүцэн зогсож чадсангүй. Англи яах аргагүй хамгийн хүчтэй, бусдаасаа илүү зэхэж бэлтгэсэн гүрэн байлаа. Англичууд сайн зэвсэгтэй, сайн зохион байгуулалттай хамгийн гол нь тэнгисийнхээ хүчинд тулгуурлаж чадаж байлаа. Тэд үе үе ялагддаг байлаа ч гэсэн тэнгист ноёрхсоноороо бусад газраас хүч нөөцөө сэлбэж чаддаг тул тэднийг хөөн зайлуулж чадахгүй байжээ. Гэтэл үндсэн нутгийн улсуудын ялагдал нь нөхөж баршгүй сүйрэлд учруулах явдал олонтоо байжээ. Англичууд зөвхөн дайн хийх шилдэг сайн зэвсэгтэй, сайн зохион байгуулагч байсан төдийгүй, дайснуудаасаа илүү сэргэлэн хандаж, тэдний хоорондын зөрчил маргааныг ашиглан давуу байдал олж авч чадаж байлаа. Тийм учраас англичуудын ноёрхол ямар ч хориггүй өргөжин тэлж, дайсан этгээдүүд нь дараа дараалан няцаагдаж, зарим үед нэгийг нь нөгөөгийн туслалцаатайгаар, дараа нь нөгөөхийг нь няцааж байжээ. Тэр үеийн Энэтхэгийн феодалын удирдагчид мөн ч харалган байсан нь гайхалтай юм шүү. Нийтийн дайсны эсрэг хамтран тэмцэх санаа тэдэнд даанч орохгүй байжээ. Тэд цөм ганц ганцаараа тэмцэлдэж ялагдаад, тэр ялагдлынхаа гайг эдэлдэг байжээ.

	Англичуудын ноёрхол лавшрах тусам улам харгис хэрцгий ширүүн болж байлаа. Тэд аян шалтаг гарсан эсэхийг үл харгалзан шууд л дайн зарладаг ажээ. Тийм дайн олон гарчээ. Гэвч тийм юмаар чамайг ядраагаад яах вэ. Дайн бол нэг их яриад байх таатай зүйл ч биш, гэвч хэргээр бага хэр нь түүхэнд дайны талаар их анхаарсан байдаг. Тэгэхдээ дайны тухай бага сага зүйл ярихгүй бол асуудал бүрэн сайн тодрохгүйд хүрнэ.

	Мансурын эзэн Хайдар Али ба англичуудын хооронд болсон хоёр дайны тухай би чамд ярьсан. Тэр дайнд ихэвчлэн Хайдар Али дийлж байжээ. Түүний хүү Типу Султан бол англичуудын эвлэршгүй дайсан нь байсан юм. Түүнийг эцэс болгохын тулд 1790—1792 он ба 1799 онд тус тус хоёр ч удаа шинэ дайн болж, уг дайнд Тину ялагджээ. Мансур хотын ойролцоо түүний хуучин нийслэл болох Серингапатамын туурь байдгийг чи аль нэг цагт үзэж болох юм, түүнийг тэнд оршуулжээ.

	Маратхи нар англичуудын ноёрхлын эсрэг тэмцсээр байлаа. Тэр бол өрнөдөд байсан тэргүүн сайд нар бөгөөд Гвалиурт Синдхия, Индурт Холкар гэх зэрэг бусад удирдагчид байжээ. Гэвч маратхи нарын засаглал түүний хоёр том төрийн зүтгэлтэн нь нас барснаас хойш бутран унасан юм. Тэр нь 1794 онд нас барсан Гвалиурын Синдхия, 1800 онд нас барсан тэргүүн сайд Нан Фарнавис нар байлаа. Маратхи нар нэг бус удаа цохигдсон боловч бүрмөсөн няцаагдах хүртлээ мөн англичуудад цохилт өгсөөр байжээ. Маратхи нарын удирдагчдыг ганц ганцаар нь цохилжээ. Тэдний нэг нь мөхөж байхад нөгөө нь туслахгүй тайван харж суудаг байжээ. Синдхия, Холкар нар англичуудын дээд эрх мэдлийг хүлээн зөвшөөрч, хараат эзэд болсон байна. Бароды нарын эзэн Гаэквар бүр түүнээс өмнө харийн тэр гүрэнтэй хэлэлцээ байгуулсан байлаа.

	Маратхи нарын тухай яриагаа дуусгахын өмнө би Төв Энэтхэгт нэр алдраа цуурайтуулан байсан нэгэн хүний нэрийг гаргаж хэлье гэж бодсон юм. Тэр бол 1765˗аас 1795 он хүртэл гучин жил Индурт засгийн эрх барьж байсан Ахали Бай хэмээх хүн. Тэр хаан суух үедээ гучин настай залуухан бэлэвсэн эмэгтэй байсан бөгөөд улсаа гайхалтай төвхнүүлэн жолооджээ. Тэр пардын ёсыг сахидаггүй, ер нь Маратхи нар ч гэсэн тийм байжээ. Тэр бээр төрийн хэргийг өөрөө гардаж, төрийн хүлээн авалтад биеэр оролцож Индурыг тосгоноос тансаг баян хот болгон хувиргажээ. Дайн дажнаас зайлсхийж, энх тайвныг сахин, Энэтхэг нийтдээ дажин самуунд автагдсан байхад хүртэл улс орноо амжилттай цэцэглүүлэн хөгжүүлж чаджээ. Түүнийг Ариун эрхэмсэг хэмээн одоо хүртэл Төв Энэтхэгт хүндэтгэн байдаг нь гайхах хэрэг биш билээ.

	1814—1816 онд маратхи нартай сүүлчийн удаа дайтахаас өмнөхөн англичууд Непалыг байлдан дагуулсан ажээ. Тэд уул хад ихтэй газар их бэрхшээлтэй тулгарсан боловч эцэстээ ялжээ. Би одоо шоронд нь чамд захидал бичиж суугаа энэ Дехра˗Дуны тойрог хийгээд Кумаун, Наини Тал мөн л Английн эзэмшилд орсон байлаа. Би Хятадын тухай бичсэн захидалдаа хятадууд төвөдөөр дамжин Гималайн уулсыг давж гуркуудыг өөрийнх нь Непал нутагт бут цохиж гайхалтай явдал үйлдэж байсан гэж ярьж байсныг чи санаж байгаа байх. Тэр бол англи˗непалийн дайн болохоос дөнгөж хорин хоёрхон жилийн өмнө болсон явдал. Тэр цагаас хойш Непал Хятадын бүрэн эрхэнд орсноо албан ёсоор ямагт хүлээн зөвшөөрч иржээ. Харин одоо тэд Хятадыг тэгж хүлээн зөвшөөрөхөө больсон байх гэж би бодож байна. Непал бол маш хоцрогдсон, бусад ертөнцөөс үлэмж их тасархай өвөрмөц маягийн орон, тэгэхдээ мэдээ баримтаас үзвэл байгалийн баялаг ихтэй хачин сайхан нутагтай ажгуу. Непал бол Кашемир буюу Хайдарабат шиг хараат орон биш. Түүнийг тусгаар тогтносон орон гэх боловч англичууд тэрхүү тусгаа, тогтсон байдлыг нь хэт өргөжүүлэхийг хичээдэггүй байжээ. Непалийн дайчин, эрэмгий зоригтой оршин суугчид болох гуркуудыг Энэтхэг дэх английн арми хөлслөн авч энэтхэгчүүдийг дарахад ашигладаг байлаа.

	Дорно зүгт Бирмийн нутаг Ассамтай яг хил залгадаг байжээ. Тийм учраас зогсолтгүй урагшлан байсан англичуудтай мөргөлдөх нь зайлшгүй байлаа. Англичууд Бирмтэй гурван удаа дайн хийж, дайтах бүрий дээ шинэ нутаг дэвсгэр булаан авч байжээ. 1824—1826 онд болсон эхний удаагийн дайнаар Ассам англичуудын мэдэлд оржээ. 1852 онд болсон хоёр дахь дайнаар Өмнөд Бирмийг нэгтгэжээ. Мандалайн ойролцоох Ава нийслэлтэй Умард Бирм тэнгисийн зүгээс бүрэн таслагдаж, бүхэлдээ англичуудын царай харсан маш арчаагүй байдалд орсон байлаа. Эцэст нь 1885 онд англи˗бирмийн гурав дахь дайн болж, Бирм орон нийтдээ англичуудад эзлэгдэн, Британийн эзэнт гүрэнд нэгтгэгджээ. Гэвч чухамдаа Бирм Хятадын хараат бөгөөд үнэхээр Хятадад тогтмол алба төлдөг байжээ. Англичууд Бирмийг нэгтгэж авахдаа Хятадад алба төлж байхыг нь зөвшөөрдөг нь сонин хэрэг шүү. Энэ бол Хятад орон дотоодын эмхгүйд автан гаднын довтолгоонд өртсөн өөрийнхөө хараат Бирмд тусалж чадахгүй байсан үед буюу бүр 1885 онд ч гэсэн англичууд Хятадын сүр хүчинд дарагдсаар байсныг харуулж буй хэрэг юм. 1885 оноос хойш англичууд Хятадад нэг удаа алба төлөөд дараа нь түүнийг больжээ.

	Бид англи˗бирмийн дайны тухай ярин байгаад бүр 1885 онд тулж ирлээ. Би тэр бүхнийг хамтатган ярья гэж бодсон юм. Одоо эргэж зууныхаа эрин үеийн Умард Энэтхэгийн талаар яриуштай байна. Пенжабт Ранджит Сингхийн захирдаг сикхуудын том улс бий болжээ. Зуун эхлэх үед Раиджит Сингх Амритсарыг мөн захирах болсон байлаа. 1820 он гэхэд Пенжаб ба Кашемир бараг бүхлээрээ түүний эзэмшилд орсон байлаа Тэр 1839 онд нас баржээ. Синкхүүдийн улс хүчин суларч, түүний нас барсны дараа удалгүй задран унажээ. Өөдлөх хүн зовлонгоос сургаал авдаг. уруудах хүн жаргалаас тушаал авдаг гэсэн хуучны зүйр үг сикхүүдийн хувь заяаг батлан харуулж байна. Сикхүүд цөөрсөн үед ч сүүлчийн моголчууд тэднийг дарж чадаагүй ажээ. Гэвч тэдний олсон улс төрийн амжилт тэр амжилтынх нь үндсийг таслахад хүргэсэн байжээ. Англичууд ба сикхүүдийн хооронд эхлээд 1845—1846 онд, дараа нь 1848— 1849 онд хоёр удаа дайн болжээ. Хоёр дахь удаагийн дайны үед англичууд Чилианвалийн дэргэд хүчтэй цохилт авчээ. Гэвч эцэст нь англичууд бүрэн ялж, Пенжабыг өөртөө нэгтгэжээ. Чи Кашемир нутагт төрсөн болохоор англичууд Кашмирыг Жаммын хаан Гуляб Сингхд барагцаалбал далан таван лак  рупийгээр (долоон сая хагас рупий) худалдаж байсныг хэлэхэд чамд сонин байх байх. Тэр бол Гуляб Сингхд хожоотой наймаа байлаа! Тэгж наймаалахыг хөөрхий Кашемирийн ард олноос хэн ч асуугаагүй ажээ. Эдүгээ Кашемир английн хараат нэгэн вант улс бөгөөд одоогийн Кашемирийн махаража бол Гуляб Сингхийн удам угсаа болно.

	Түүнээс цааш, умар зүгт, бүр нарийндаа Пенжабын баруун умард талд Афганчууд орших бөгөөд нөгөө этгээдэд нь холгүй газар Оросууд хил залгадаг. Оросын эзэнт улс Дундад Ази руу нэвтрэх болсон явдал англичуудын тайван байдлыг алдагдуулжээ. Оросууд Энэтхэг рүү ороод ирэх вий гэж тэд эмээж байлаа. Бараг арван есдүгээр зууны турш «оросын аюул занал» хэмээн ярьцгаах болсон юм. Бүр 1839 онд англичууд ямар ч шалтаг гараагүй байхад Энэтхэгээс Афганистан руу довтолж байлаа. Тэр үед Афганистаны хилээс Британийн Энэтхэг хүртэл хол бөгөөд тэдний хооронд Пенжабт сикхуудын тусгаар тогтносон улс оршин байлаа. Тийм байсан хэр нь англичууд сикхүудээр холбоотноо хийж Кабул руу дайрчээ. Гэвч афганчууд тэдэнд зохих хариу цохилт өгсөн байна. Бусад талаар ямар ч байлаа гэсэн афганчууд эрх чөлөөтэй амьдрах дуртай байсан учир түүнийгээ хамгаалахын төлөө эцсийнхээ цусны дуслыг хүртэл тулалдаж байлаа. Тийм учраас харь нутгаас цөмрөн орж ирсэн аль ч армийн хувьд Афганистан ямагт «зөгийн үүр» байжээ. Хэдийгээр англичууд Кабулыг эзлэн авсан ч гэсэн улс орны энд тэндгүй гэнэт бослого дэгдэж британийн бүхэл бүтэн армийг устган тэднийг нутгаасаа хөөн гаргажээ. Хожим нь англичууд тэр өшөөгөө авахаар дахин довтлон ирж, Кабулыг эзэлж хотын том битүү захыг дэлбэлсэн бөгөөд английн цэргүүд хотын олон хорооллыг тонож, галдан шатааж байжээ. Гэвч Афганистаныг барьж байх гэдэг хэцүү асуудал байлаа. Дайн дажнаас салахгүйд хүрэх нь англичуудад тодорхой болсон учраас тэд зайлан одсон ажээ.

	Бараг дөчин жил өнгөрсний дараа Афганистаны эмир буюу эзэн хаан Оростой нөхөрсөг харилцаа тогтоосноос болж Энэтхэгт байсан англичууд мөн л сэтгэл зовниход хүрчээ. Түүхэн үйл явдал давтагдсаар байлаа. Дахиад л дайн гарч, англичууд Афганистанд цөмрөн ороод тийнхүү яллаа гэж бодож байтал афганчууд гэнэт британийн төлөөний түшмэдийг гишүүдийнх нь хамт алж, британийн армид цохилт өгчээ. Англичууд хариу өшөөгөө авахын тулд хэд хэдэн удаа оролдлого хийсэн боловч бүтэлгүй болж «зөгийн үүрээс» дахин зайлан оджээ. Түүнээс хойш олон жил Афганистан маш өвөрмөц байдалтай байжээ. Эмир ямар нэгэн гурав дахь гүрэнтэй шууд харилцаа холбоо тогтоохыг англичууд зөвшөөрөхгүй байснаас гадна бас түүнд жил бүр их хэмжээний мөнгө төлж байжээ. Арван гурван жилийн өмнө, 1919 онд англи˗афганистаны хооронд гурав дахь удаагийн дайн болж, эцэст нь Афганистан бүрэн тусгаар тогтножээ. Гэвч энэ бол бидний ярилцан байгаа цаг үеэс бүр хойно болсон хэрэг.

	Бас бус жижиг дайнууд ч болж байлаа. Түүний нэг нь 1843 онд Синдуд тулган хүлээлгэсэн жигшүүрт дайн байлаа. Британийн төлөөний түшмэд сикхүүдийг дайнд өдөөн хатгаж турхираад улмаар тэднийг бут цохиж, уг мужийг өөртөө нэгтгэжээ. Тэгээд бас нэмэлт орлого болгож британийн офицеруудад «гавьяа байгуулсных нь» төлөө шагналын мөнгө хуваан өгч байжээ. Тагнуул хийсэн хүнд (ноён Чарлз Нейпирт) ногдсон хувь нь долоо орчим лак рупий (долоон зуун мянган рупий) болж байжээ! Тэр үед Энэтхэг явахаас ч буцахгүй, арга зальтай британичуудын хорхойг хүргэж байсан нь гайхмаар зүйл биш юм.

	Аудыг мөн 1856 онд нэгтгэн авчээ. Тэр үед Ауд засаг захиргаа нь бүрэн задран унаж, үнэхээр хүнд байдалд ороод байжээ. Түүнийг нэг үе амбан гүн гэгч захирдаг байжээ. Анхных нь амбан гүн нь Дели дэх моголын эзэн хаан томилон суулгасан төлөөний түшмэл байжээ. Харин Моголын эзэнт улс задран унахын хамт Ауд тусгаар тогтножээ. Сүүлчийн үеийн амбан˗гүнгүүд нь огт эрх мэдэлгүй, завхуул юмнууд байсан бөгөөд ямар нэгэн сайн юм хийе гэж бодлоо ч гэсэн Дорнод˗Энэтхэгийн компани хөдөлгөдөггүй байжээ. Тэдэнд жинхэнэ засгийн эрх мэдэл байгаагүй, англичууд ч Аудын дотоодыг эмхлэн сайжруулахыг сонирхдоггүй байлаа. Тийнхүү Ауд мөхөх замдаа ороод британийн эзэмшил газар болж хувирах нь зайлшгүйд хүрчээ.

	Би дайн байлдаан хийгээд эзлэн нэгтгэсэн тухай хангалттай их зүйл ярьчихлаа. Гэвч тэр бүхэн бол тэр үед болсон, зайлшгүй болох ч ёстой том үйл явцын зөвхөн гадаад илрэл байлаа. Англичууд ирснээр Энэтхэгт эдийн засгийн хуучин байгуулал нэгэнт эвдэгдэж эхэлжээ. Феодализм өтөлж доройтсон байлаа. Энэтхэгт гадаадынхан ирээгүй байлаа ч гэсэн феодалын байгуулал удаан тогтож чадахаасаа өнгөрсөн байжээ. Тэр нь Европт болсны нэгэн адил аажмаар шинэ байгуулалд байраа тавин өгч, бүтээмж сайтай шинэ ангиуд илүү эрх олж авах ёстой байлаа. Гэвч уналт дөнгөж эхлэн тийм өөрчлөлт болохын өмнөхөн англичууд ирж, нэг их төвөггүйгээр улс орны дотоодод нэвтэрчээ. Тэдэнтэй тэмцэлдэж, ялагдал хүлээсэн энэтхэгийн эзэд бол тэртэй тэргүй үеэ өнгөрөөсөн хүмүүс байлаа. Тэдэнд бодит ирээдүй байсангүй. Тийм болохоор англичууд амжилт олох нь гарцаагүй байлаа. Англичууд Энэтхэгт феодалын дэглэмийн мөхлийг түргэтгэсэн боловч бас хачин байдлаар түүний гадаад хэлбэрийг хэвээр байлгахыг хичээж, тэгснээрээ Энэтхэгт шинэ байгуулал тогтоход саад тотгор учруулсныг бид цаашид үзэх болно.

	Тийм учраас англичууд Энэтхэгийг орчин үеийн аж үйлдвэрийн капиталист улс болгон хувиргах ёстой байсан тэр түүхэн үйл явцад идэвхтэй нөлөөлсөн хүчин зүйл болжээ. Тэд түүнийг өөрсдөө ухаараагүй бөгөөд англичуудын эсрэг тэмцсэн энэтхэгийн янз бүрийн эзэд ч тэр тухай огтхон ч санаанд үгүй байсан нь эргэлзээгүй юм. Унах тавилантай байгуулал улирах цагийн аясыг дагаж, өөрийн үүрэг, зорилтыг нэгэнт биелүүлсэн хойно нөхцөл байдлын дийлдэшгүй хүчинд шившигтэйеэ няцаагдан ухрахаасаа өмнө нэр төртэйгөөр зайлан одсон нь дээр гэдгийг тэр болгон ухаардаггүй ажээ. Уг байгуулал түүхийн сургамжийг тэр болгон үнэлж цэгнэж, дэлхий ямагт урагш давшин, хэн нэгэн хүний хэлснээр өөрийг нь «түүхийн хогийн сав руу» авч хаяна гэдгийг ойлгох чадваргүй байдаг ажээ. Энэтхэгийн феодалын байгуулал чухамхүү тэр бүхнийг үл ухааран англичуудын эсрэг хайр найргүй тэмцэж байлаа. Түүний нэгэн адил өнөө үед Энэтхэг болон Дорно зүгийн бусад оронд байгаа англичуудын ноёрхох цаг нэгэнт өнгөрсөн, эзэнт улсын үе дууссан, дэлхий дахин Британийн эзэнт улсыг «Түүхийн хогийн сав руу» өөрийн эрхгүй түлхэн хаяж, урагш давшин байгааг тэд огт ухаарахгүй байна.

	Тэглээ ч гэсэн англичуудыг булаан эзэлж эхлэх үед Энэтхэг оронд зонхилж байсан феодалын байгуулал засгийн эрхэнд дахин гарч, гадаадынхныг хөөн зайлуулах гэж бас нэг чармайж үзжээ. Тэр бол 1857 онд гарсан том бослого байлаа. Улс орон даяар газар сайгүй англичуудыг эсэргүүцэж хилэгнэн дургүйцэх болжээ. Дорнод˗Энэтхэгийн компани мөнгө л олохоос өөр бараг юу ч хийхгүй байлаа. Тийм бодлогын уршгаар түүний түшмэдийн шунахай ховдог нь улам ихсэж гуйланч ядуу байдал эрс нэмэгджээ. Тэр бүхэн англи˗энэтхэгийн армийн байдалд хүртэл нөлөөлөн, дотор нь жижиг үймээн самуун дэлгэрэх болсон байна. Феодалын олон удирдагчид, түүнийг залгамжлагчид шинээр гарч ирсэн ноёдыг үнэхээр дайсагнан үздэг байлаа. Тийм тийм шалтгааны улмаас том хэмжээний бослого гаргахаар нууц бэлтгэсэн ажээ. Бослогыг зохион байгуулах ажиллагаа юуны өмнө Нэгдсэн мужууд хийгээд Төв Энэтхэгт өрнөж байсан боловч энэтхэгчүүд юу хийж, юу бодож санаж байгааг англичууд мэдэхгүй дүлий балай сууж, засгийн газарт ч тэр талаар ажиг сэжиггүй байжээ. Бодвол бослого гаргах хугацааг товлож тогтсон байсан биз, бослогыг олон газарт нэгэн зэрэг эхлэх ёстой байжээ. Гэвч Мирутэд байсан энэтхэгийн зарим хороод хэт яаран 1857 оны тавдугаар сарын 10˗нд самуун дэгдээж эхэлжээ. Тийнхүү хугацаа болоогүй байхад эхэлж бослогын удирдагчдын төлөвлөгөөг нураасан учир засгийн газрыг сэрэмжлэн болгоомжлуулахад хүргэжээ. Тэгэвч бослого Нэгдсэн муж хийгээд Дели, бас Төв Энэтхэгийн зарим нутаг болон Бихарт гарсан байна. Тэр бол ерийн нэг цэргийн бослого төдийгүй, тэдгээр нутагт англичуудын эсрэг гарсан нийт ард түмний бослого байлаа. Моголуудын их эзэнт гүрний сүүлчийн төлөөлөгч болох ядарсан өвгөн, яруу найрагч Бахадуршилыг босогчдын зарим хэсэг эзэн хаан болгон өргөмжилжээ. Бослого гадаадын заналт дайсны эсрэг, энэтхэгийн тусгаар тогтнолын төлөө дайн болон өргөжсөн боловч тэр нь хэмжээгүй эрхт хаанаар толгойлуулсан хуучин феодалын маягийн тусгаар тогтнол байлаа. Тэр хэдийгээр жирийн ард түмэнд эрх чөлөө олгох зорилт тавиагүй боловч ард түмний ихэнх нь бослогод нэгджээ. Учир нь тэд англичуудыг ирснээс хойш учирсан амьдралын хөөрхийлөлтэй нөхцөл, ядуу зүдүү байдалд хүлэгдсэн байжээ. Харин зарим газарт тэд том газрын өмчтөний эзэрхийллийн эсрэг ч тэмцжээ. Бас шашны дайсагналцал зарим талаар ингэхэд хүргэжээ. Индусууд хийгээд лалын шашинтан аль аль нь дайнд ихээхэн оролцжээ.

	Умард ба Төв Энэтхэг дэх Английн засаг захиргаа олон сарын турш дээсэн дөрөөн дээр байсан боловч бослогын хувь заяаг энэтхэгчүүд өөрсдөө шийдсэн ажээ. Сикх ба гуркүүд англичуудыг дэмжжээ. Өмнөдийн Низүүд (Хайдарабада), умардын Синдхи, бас энэтхэгийн бусад олон эзэд англичуудын талд оржээ. Урван тэрсэлсэн тийм явдал гарснаас гадна бослого өөрөө ялагдах тавилантай байжээ. Уг бослого үеэ өнгөрөөсөн, феодалын байгууллыг хамгаалан тэмцжээ. Бослого удирдлага султай, зохион байгуулалт муутай, босогчдын хооронд ямагт зөрчил маргаан гарч байжээ. Зарим газрын босогчид англичуудыг хэт харгислан хэрцгийлснээрээ ажил үйлстээ хар толбо суулгасан байна. Тийм зэрлэг зан гаргасан нь Энэтхэг дэх англичуудын уур хилэнг хөдөлгөсөн нь мэдээж бөгөөд тэгээд ч тэд хариугаа мөн тийм аргаар авсан, авахдаа мянга, түм дахин хүчтэй авчээ. Ялангуяа аюулгүй байдлыг нь хангана гэж амласны дараа тэргүүн сайд нарын удам угсааны Нана Сахибын урван тэрсэлсэн тушаалаар Канпур дахь английн эрэгтэй, эмэгтэй хүмүүс, хүүхдүүдийг хүйс тэмтрэн алсан явдал англичуудын хорсол зэвүүцлийг ихэд хөдөлгөжээ. Тэр гунигт явдалд зориулж Канпурт дурсгалын хөшөө босгосон байдаг билээ.

	Алсын олон харуулуудад англичууд хүмүүсийг үй олноор нь бүслэн хаасан байжээ. Тэдэнтэй заримдаа гайгүй харилцдаг боловч ихэвчлэн муу харилцдаг байжээ. Англичууд тооны хувьд өөрөөсөө асар их давуу хүчтэй дайсны эсрэг эрэлхэг зоригтой тулалджээ. Тэд ялангуяа Лакхнауг бүслэн хааж байх үеэрээ онцгой сайн тулалдсан бөгөөд тэр нь англичуудын тэвчээр хатуужилтай байдлыг илтгэн харуулсан Аутрам, Хавелок нарын нэртэй салшгүй холбоотой байлаа. 1857 оны есдүгээр сард Делийг бүслэн хааж, унагасан явдлаар бослогын мөхлийн үе эхэлсэн байна. Тэр үеэс хойш хэдэн сарын турш англичууд бослогыг дараа дараалан дарж байлаа. Үүний зэрэгцээгээр тэд бас газар сайгүй айлган сүрдүүлэх ажиллагаа явуулж байжээ. Тоймгүй олон хүнийг хайр найргүй буудан алж, олон хүнийг их бууны аманд хүлэн буудаж хэсэглэн олон мянган хүнийг замын дагуух модноос дүүжилсэн байжээ. Аллахабадаас Канпурыг хүртэл явж үзсэн Английн генерал Нейл, бүх замын дагуу нэг ч мод үлдээлгүй, мод болгонд хүн дүүжилснийг үзсэн хэмээн ярьсан байлаа. Хөгжин цэцэглэж байсан тосгодыг бүрмөсөн эвдлэн нурааж, хүн амыг нь хяджээ. Энэ бол элэг эмтрээсэн аймшигтай түүх учир тэр болгоныг би чамд зүрхэлж хэлж чадашгүй. Хэрэв Нана Сахиба итгэл эвдэж, нэн балмад авирлаж байсан бол английн олон офицер түүнээс ч зуу дахин давуу зэрлэг балмадыг үйлдэж байжээ. Хэрэв офицер буюу удирдагч үгүй энэтхэгийн боссон олон цэрэг жигшил харгис явдал үйлдсэн нь буруутай байсан бол офицеруудаараа удирдуулсан английн сахалга журамтай цэргүүд түүнээс ч илүү их харгис зэрлэгийг үйлджээ. Би тэднийг хооронд нь жишиж үзэхийг хүсэхгүй байна. Аль аль нь үнэхээр харамсалтай явдал үйлдсэн нь үнэн боловч харин түүхийг гуйвуулж бичсэн манай олон номд энэтхэгийн тал итгэл эвдэж, балмад явдал үйлдсэн гэж их бичээд, нөгөө талыг нь цухас дурдмаглаад өнгөрсөн байдаг. Харц олны байдал гаргаж зохион байгуулалттай үйлдсэн засгийн газрын харгислалтай зүйрлэж үзэх юм бол тэдгээр харц олны харгис үйлдэл юу ч биш гэдгийг санавал зохино. Өнөөдөр ч гэсэн чи манай мужуудын олон тосгодоор яваад үзвэл бослогыг дарах үеэр хүмүүсийг ямар их аймшигтайгаар хядаж сүйтгэж байсны ул мөрийг тодхон харж болно.

	Бослого гарч, түүнийг дарах үеэр болсон аймшигт явдлын харанхуй манан дотроос нэгэн хүний нэр гэрэлт цацраг болон тодорсон юм. Тэр бол Жхансийн ван Лакшми Бай билээ. Хорьхон настай залуу бэлэвсэн тэр хатагтай эрэгтэй хүний хувцас өмсөн ард түмнээ англичуудын эсрэг тэмцэлд хөтлөн орж байжээ. Түүний аймшиггүй эрэмгий зоригтой, ухаан төгс, авьяас чадвартайг шагшин магтсан домог яриа олонд ихэд дэлгэрчээ. Түүний эсрэг тулалдсан английн генерал хүртэл бослогын удирдагчдын дотроос «хамгийн гарамгай, хамгийн эрэлхэг зоригтой нь» Лакшми Бай байсан гэж үнэлжээ. Тэр эмэгтэй тулалдааны талбарт баатрын ёсоор амь юугаан алджээ.

	1857—1858 оны бослого феодалын байгуулалт Энэтхэг орны сүүлчийн оролдлого байсан юм. Тэр бослого олон зүйлийг эцэс болгожээ. Бахадуршахын хоёр хүү болон ачийг нь Дели рүү авч явах замдаа английн офицер Ходсон гэгч огт яагаа ч үгүй байхад, ямар ч учир шалтгаангүйгээр тэднийг нааш гэх сэтгэлгүйгээр буудан алсан байлаа. Тийнхүү Төмөр Бабур, Акбар нарын удмынхан алдар нэргүй алга болжээ.

	Түүнчлэн уг бослого бас Энэтхэг дэх Дорнод Энэтхэгийн компанийн засаглалыг эцэс болгожээ. Тэр үеэс хойш улс орныг захиран жолоодох ажлыг британийн засгийн газар шууд гартаа авч, британийн генерал˗губернатор «дэд хаан» гэсэн өндөр хэргэм цол хүртжээ. Арван есөн жилийн дараа, 1877 онд Энэтхэгийн ёсонд нийцүүлэн Английн хатан хаан Викторид эртний цезарь буюу византийн эзэн хааны адилаар кайсар˗и˗ Хинд гэсэн цол өргөмжилжээ. Моголын угсааны хаанчлал нэгэнт үгүй болжээ. Гэвч эзэнт гүрний ёсны үзэл санаа, бэлэг тэмдэг нь хүртэл хадгалагдсаар байжээ. Энэ үеэс эхлэн шинэ их Могол Англид залран суух болсон байна.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц



	




	1989 оны хэвлэлийн Хэвлэн нийтлэлийн мэдээлэл

	Жавахарлал Неру

	ЕРТӨНЦИЙН ТҮҮХИЙГ СӨХӨН ҮЗВЭЛ

	 

	 

	Орчуулагч А. Бямбаноров

	Редактор Г. Ринченсамбуу

	 

	Зураач С. Баатар

	Уран сайхны редактор П. Төмөрпүрэв

	Техник редактор Д. Мөнхжаргал

	Хянагч О. Баярмаа, Ж. Сосорбурам, С. Бизъяа, Д. Наранчимэг

	 

	Өрөлтөд 1989 оны II сард 

	Хэвлэлтэд 1989 оны III сард

	 

	Цаасны хэмжээ 84X108/32. 

	Өндөр хэвлэлийн цаас. № 1.

	Үсэг: Утга зохиолын, 

	Хх 18,0 Хнх 30,24 Тх 29,53

	Хэвлэсэн тоо 15000 

	 

	ХГ №396/88. Зах №26

	 

	Үнэ 6 төг 30 мөн

	 

	Улсын Хэвлэлийн Газар.

	Улаанбаатар—11. Элдэв˗Очирын гудамж, 7.

	 

	Д. Сүхбаатарын нэрэмжит Хэвлэлийн комбинатад хэвлэв. 

	Улаанбаатар—4. Шмералийн гудамж, 2.

	 


[image: болор спеллArtboard 1]

	 


cover.jpeg
3HIATXAI'T TAPCAH
JAVIH BA
BOCJIOTY Y]

EPTOHLNVIH TYYXUAT COX6H
Y3B3/1 Ne109

K. Hepy





images/image.png





images/image.jpeg
5 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pty

v 60 cas yauliH caHmai.

W Andaamail yacutiz unpyynx, 3ee

yeacuii2 caHan 6o12oHo.
Xanayiin maiin6ap monsmoii. %

Xy®eullH yauiiH caH yyceax
Bonomxmol.






images/image2.png
035"?.;-

UAXHM.!i ..:‘38
,{g"" ]
@ FoFiE





